
айқын байқалып отыр. Өңдеуші өнеркәсіпті дамыту, отандық тауар 

өндірушілер мен шағын бизнесті қолдау, шаруашылық кешенінің шикізаттық 

бағдарын еңсеруге бағытталған экономиканың құрылымдық реформаларын 

тереңдету проблемалары өзекті болды. 

Осы проблемаларды шешу реформалардың үшінші кезеңінде 

институционалдық қайта құруларды елеулі тереңдетуде өз көрінісін тапты. 

Экономикалық процестердің нормативтік-құқықтық базасы едәуір кеңейді, 

экономиканың неғұрлым маңызды салаларын дамытуға ықпал ететін бірқатар 

бағдарламалық құжаттар қабылданды, шаруашылық ортаны дамыған нарық 

стандарттарына жақындату жөнінде шаралар қабылданды. Қазақстан 

Республикасында бұрынғы КСРО республикаларының арасында 

алғашқылардың бірі болып, жекелеген, неғұрлым маңызды, ең алдымен 

әлеуметтік тұрғыдан, экономика салаларын құрылымдық қайта құру жүзеге 

асырыла бастады. 

Төртінші кезең 2003 жылдан басталады және нарықтық экономика 

институттарының табысты жұмыс істеуінің басталуымен сипатталады. 

Экономиканың жеке секторы, салық, сауда және инвестициялық заңнама 

құрылып, күш жинап келеді. Мұның бәрі тауарлар мен капиталдың еркін 

жылжуын қамтамасыз етеді.  

Нарықтық институттар мен шаруашылық жүргізу тетіктерін 

қалыптастыру саласында бірқатар түбегейлі қадамдарды жүзеге асыру 

нәтижесінде Қазақстан экономиканы реформалау қарқынында ТМД елдерінің 

көпшілігін басып озды. Ұлттық шаруашылықты нарықтық трансформациялау 

бойынша қойылған міндеттерді іске асыру, мемлекеттің аумақтық, 

экономикалық және идеологиялық бірлігін сақтауға бағытталған, мақсатты 

мемлекеттік экономикалық саясаты кезінде ғана мүмкін болады. 

Аңдатпа. Мақалада электрондық коммерцияның мәні ашылып, анықтама 

берілген, оның дамуының алғышарттары көрсетілген. Қазақстандағы 

электрондық коммерцияның даму ерекшеліктеріне талдау жүргізілген.  

Аннотация. В статье раскрыта сущность электронной коммерции и дано 

его определение, обозначены предпосылки её развития. Проведен анализ 

особенностей развития электронной коммерции в Казахстане. 

Abstract. The article reveals the essence of electronic commerce and its 

definition is given. The analysis of the level of development of electronic commerce 

in Kazakhstan. 

Түйін сөздер: электрондық коммерция, электрондық сауда, интернет. 

Ключевые слова: электронная коммерция, электронная торговля, 

интернет. 

Key words: electronic commerce, electronic trade, Internet. 

 

Кіріспе. Қазіргі уақытта орын алып отырған үрдістердің бірі – интернет 

желісінің қарқынды дамуы және оның қоғамның түрлі салаларына енуі болып 

отыр. Бүкіләлемдік ақпараттық желінің және экономиканың дамуы электронды 

технологиялар мен телекоммуникациялық мүмкіндіктерді қолдануға 

негізделген, кәсіпкерлік қызметтің жаңа формасының – электронды 

коммерцияның пайда болуына себепкер болды. Электрондық ақпараттық 

алмасуға қол жетімділік транзакциялық шығындарды азайту, мәмілені 

ұйымдастыру уақытын қысқарту есебінен экономикалық субъектілер 

қызметінің тиімділігін арттыруға мүмкіндік береді, оған қоса, ақпараттың 

толықтығын және оған тез арада қол жеткізуді, қаржы есептерінің жоғарғы 

жылдамдығын қамтамасыз етіп, тауарларды жеткізу шығындарын азайтуға, 

маркетингтік зерттеулер жүргізуге үлкен мүмкіндіктер ашады. Электрондық 

коммерция аясы жағрафиялық немесе ұлттық шекаралармен емес, 

компьютерлік желілердің таралуымен анықталады. Аса маңызды желілер 

жаһандық желілер болғандықтан, электрондық коммерция ең ұсақ 

кәсіпорындарға әлемдік деңгейде бизнеспен айналысуға мүмкіндік береді. 

Электрондық коммерцияның дамуы оған қоса көлеңкелі экономика ауқымының 

қысқаруына ықпал етеді, өйткені барлық төлемдер ресми түрде өтеді. Осыған 

байланысты электрондық коммерцияның Қазақстанда дамуын ынталандыру, 

оның даму жолындағы мәселелерін шешу бүгінгі таңда өзекті болып отыр. 

Негізгі бөлім. «Электронды коммерция» анықтамасын жүйелеуге 

көптеген авторлармен ұмтылыс жасалған. Американдық экономист Д.Козье 

электронды коммерцияға сипаттама беріп, оның теориялық аспектілерін алғаш 

қарастырған авторлардың бірі болды. Оған қоса, ол электронды коммерцияны 

электронды сауда ретінде қарастырған [1]. Д.Козьенің көзқарасын Д. Эймор 

және И. Голдовский қолдайды [2,3]. Соңғысы электронды коммерцияны «ең 

болмағанда тауарларға сұранысты ұйымдастыру интернет арқылы жүзеге 

асырылатын тауарлдарды сату формасы» ретінде анықтайды.  

Авторлардың екінші тобы электронды коммерция мен электронды 

сауданы бір-бірінің жеке жайттары ретінде түсінеді. Мысалы, Л.С. Климченя 

электронды коммерцияны электронды бизнестің құрамдас бөлігі ретінде 

қабылдап, электронды сауданы электронды коммерцияның жеке жағдайы 

ретінде сипаттайды [4]. Тап осындай көзқарас О.А. Кобелевтің еңбегінде 

орын алады, ол электронды сауданы электронды коммерцияның маңызды 

құрамдасы ретінде қарастырып, электронды коммерцияны «мәліметтермен 

алмасудың электронды құралдарын пайдалану арқылы коммерциялық 

операцияларды жүзеге асыру бойынша кәсіпкерлік қызмет ретінде 

қарастырады» [5]. 

Американдық экономист П. Гэри электронды коммерция түсінігіне 

анағұрлым кеңірек анықтама берді, оның ойынша, электронды коммерция 

интернет-технологияларды қолданатын экономикалық қызметтің барлық 

түрлерін қосады [6]. Осыған ұқсас анықтаманы М. Хэйг ұсынған: «электронды 

коммерция – бұл Интернет көмегімен жасалатын іскерлік мәмілелердің кез-

келген формалары» [7]. Біздің ойымызша, аталмыш авторлардың анықтамалары 

замануи электронды коммерцияны анағұрлым толық сипаттайды. Оның дәлелі 

ретінде келесі ұйғарымдарды келтіруге болады. 

Біріншіден, электронды сауда түсінігін «электронды коммерция» ретінде 

түсіну соңғысының мәнін тарылтады. Біздің ойымызша, электронды сауда 

тауарлар мен қызметтерді интернет желісінде сату немесе сатып алуды 

білдірсе, электронды коммерция осыған қоса, сатып алушылар мен 

сатушылардың арасындағы қарым-қатынасты жүзеге асыруда интернет 

технологияларды қолдануды білдіреді, яғни электронды сауда – тек электронды 

коммерцияның бір бөлігі ретінде қарастырылады. 

Екіншіден, қазіргі уақытта қарқынды дамып жатқан купондық бизнес 

(chocolife, chocotravel, blizzard), интернет-банкинг, интернет-холдингтер 

(kaspi.kz), делдалдық сайттар (olx.kz, krisha.kz, market.kz, satu.kz), рекрутингтік 

сайттар (hh.kz), такси қызметтері (yandex такси, индрайвер және т.б.), онлайн-

кітапханалар, студенттерді оқыту қосымшалары (platonus), танысу сайттары, 

интернетте қызмет көрсететін логистикалық компаниялар (ТОО "DPD 

Kazakhstan", Kazpost), тамақ өнімдерін жеткізу қызметі (arbuz.kz), интернеттегі 

төлем жүйелері (Processing.kz, MyPay.kz, Kassa24.kz), билеттер агрегаторлары 

(aviata.kz, ticketon) санаттарын электронды коммерцияға немесе электронды 

бизнеске жатқызамыз, алайда бұл санаттар «электронды сауда» санатына 

жатқызуға жарамайды. Яғни, электронды коммерция санатына электронды 

сауда, интернет желісіндегі делдалдық қызметтер, интернет-банкинг, интернет 

желісіндегі купондық бизнес және т.б. санаттар жатқызылады. 

Анықталған ұйғарымдарға сәйкес, электронды коммерция түсінігіне 

автор тарапынан келесі анықтама ұсынылады: электронды коммерция – бұл 

жаһандық ақпараттық технологиялардың мүмкіндіктерін пайдаланатын 

кәсіпкерлік қызметті іске асыру барысында туындайтын іскерлік қарым-

қатынастардың формасы. 

Соңғы уақытта интернет желісіндегі коммерциялық қатынастардың 

диапазоны едәуір ұлғайып келеді, электронды коммерция шаруашылық 

субъектілерінің арасындағы күнделікті қарым-қатынастардың бір бөлігіне 

айналуда. Электронды коммерцияның қызмет сфераларына төмендегілерді 

жатқызуға болады: 

− әлеуетті тапсырыс беруші мен сатушы арасында байланыс орнату; 

− тауарлар мен қызметтерді интернет арқылы сату; 

− ақша қаражаттарын электронды желілер бойынша аудару; 

− кәсіпорын мен оның саудалық серіктестерімен бірге жеке бизнес-

процестерді іске асыру және т.б. 

Электронды коммерцияның дамуының алғышарттарына дамыған төлем 

жүйелерінің болуы, сәйкесінше заңнаманың болуы сияқты факторлар жатады. 

Жалпы, электронды коммерцияның даму деңгейі қоғамның 

интернетизациялану деңгейіне тәуелді болады. Сондықтан дамыған елдердедегі 

интернет-сатылымдар көлемі дамушы елдермен салыстырғанда анағұрлым 

көбірек болады. Осы орайда мемлекет ішінде электрондық коммерцияның 

дамуы үшін интернет-қолданушылар санын көбейту маңызды. Әлемдік 

статистика бойынша, 2018 жылдың қазан айына интернет-қолданушылар саны 

4,2 млрд. адамды құраған, бұл жер бетіндегі халық санының 55%-ын құрайды. 

Батыс Еуропа және Солтүстік Еуропа елдерінде интернет-қолданушылардың 

үлесі сәйкесінше 90 және 94%-ды құрайды [8]. Қазақстанда бұл көрсеткіш 

соңғы он жылда 15,1%-дан 83,4%-ға дейін өскен (1-сурет). 

 

 
Ескерту: ҚР ҰЭМ Статистика комитетінің деректері қолданылған 

 

Сурет 1 – Қазақстандағы 16-74 жастағы интернет-қолданушылар 

санының үлесінің 2008-2018 жж. өсуі 

 

Қазақстанда интернет қолданушылар санының ұлғаюын электронды 

коммерцияның дамуының бір факторы ретінде қарастыруға болады. Жалпы 

электрондық коммерция нарығының көлемі 2018 жылы 1 млрд. АҚШ 

долларынан асып, көлемі бойынша ТМД елдерінің ішінде Ресей мен 

Украинадан кейінгі үшінші орынға шыққан. ҚР МНЭ Статистика комитетінің 

мәліметіне сәйкес, электрондық құрылымында 2018 жылы интернеттегі бөлшек 

сауда көлемінің үлесі көбірек болған (2-сурет). 

Ескерту: ҚР ҰЭМ Статистика комитетінің деректері қолданылған 

 

Сурет 2 – Қазақстандағы электрондық сауда нарығындағы 2016-2018 жж. 

құрылымдық өзгерістер 

Өкінішке орай, Статистика комитеті қолданатын әдістеме әзірге 

электронды коммерция нарығын толық қамтымайды, ресми деректер тек 

электрондық сауда және ол бойынша трансшекаралық төлем аударымдарын 

ғана ескереді. Электронды коммерцияның басқа салаларының даму 

ерекшеліктері мен тенденцияларына зерттеулер көбінесе «Қазақстандық 

интернет бизнес пен Мобильдік коммерция ассоциациясы» заңды тұлғалар 

бірлестігімен жасалады.  

Электронды коммерцияның қарқынды дамуына байланысты оның 

заңнамалық негізі қалыптастырылды. Мәселен, 2017 жылдың соңында 

«Цифрлы Қазақстан» мемлекеттік бағдарламасы әзірленді, оны іске асыру 

мақсатында 2018-2020 жж. арналған электронды сауданы дамыту бойынша 

Жол картасы жасалды. Ол электрондық сауданы заңды реттеу, электронды 

саудадағы төлем жүйелері, тұрғындар мен кәсіпкерлердің цифрлық 

сауаттылығын жоғарылату, электрондық сауданы дамыту, логистиканың 

инфрақұрылымын дамыту сияқты 5 негізгі бағыттар бойынша 28 іс-шарадан 

тұрады. Оған қоса, 2018 ж. 1 қаңтарынан бастап, интернет-дүкендердің иелері 

корпоративтік және жеке табыс салығынан босатылған. Бірақ бұл жеңілдік тек 

электронды сауда саласындағы кәсіпорындарға ғана қатысты қолданады, ал 

басқа интернет-сервис саласындағы кәсіпорындар үшін қарастырылмаған. Осы 

мәселені түбегейлі қарастырып, оларды қолдаудың тиімді тетіктерін әзірлеуді 

қажет етеді. 

Алайда қолданыста болған заңнама тек электронды сауда санатын 

реттеуге ғана бағытталған, электрондық коммерцияның басқа салаларын есепке 

алмайтын. Осыған орай, 2019 жылдың 2 сәуірінде «Қазақстан 

Республикасының кейбір заңнамалық актілеріне бизнес-ортаны дамыту және 

сауда қызметін реттеу мәселелері бойынша өзгерістер мен толықтырулар енгізу 

туралы» ҚР Заңы қабылданды [9]. Электрондық коммерция сферасына бұл 

Заңның ықпал ететін келесі тұстарын атап өтуге болады. Біріншіден, 

электрондық коммерция түсінігінің аясы электрондық саудамен шектелмей, 

оған қызметтер де кірістірілді. Екіншіден, пошталық құжаттарды декларация 

ретінде пайдалану мүмкін болатын болды. Үшіншіден, логистикалық хабтар 

мен фулфилмент (сорттау) орталықтарының қызметінің құқықтық негіздері 

енгізілген. Мұндай орталықтарда электрондық коммерцияда қызмет ететін кез 

келген кәсіпкер тауарды қабылдау және сақтау, тапсырыстарды өңдеу, оларды 

жинақтау және қораптаудан бастап, жеткізу, төлем қабылдау және тауарларды 

қайтаруды өңдеуге дейінгі логистикалық қызметтердің толық спектрін ала 

алады. Аталған өзгерістер Қазақстандағы электрондық коммерцияның дамуына 

оң ықпалын тигізетіндігі сөзсіз. 

Қорытынды. Жүргізілген зерттеу нәтижелері көрсеткендей, электрондық 

коммерция экономикалық дамудың негізгі үрдістерінің бірі және өндіру мен 

тұтынудың басқа жаңа деңгейіне өтудің міндетті шарты болып табылады. 

Қазақстан жаһандық процестерге етене араласуына байланысты, электрондық 

коммерцияны дамытуға қолайла жағдайлар қалыптастыруды жалғастыру қажет.  

